
Gazteek etxebizitza alokatzeko 210 euroko laguntza urtarrilaren 21etik aurrera eskatu ahal izanen dute Nafarroan
Osteguna, 2008ko urtarrilaren 17a. José Carlos Esparza Sáez Etxebizitza eta Lurralde Antolamenduko Departamentuko kontseilariak emantzipatzeko oinarrizko errenta delakoaren izapideak egiteko sistema aurkeztu du gaur; hau da, Nafarroako gazteek etxebizitza alokatzeko 210 euroko laguntza eskatzeko sistema. Eskaerak datorren astelehenetik aurrera egin ahal izanen dituzte, urtarrilaren 21etik aurrera, Iruñeko Iñigo Arista kaleko 21.ean dauden bi bulegoetan (behe solairuko atzealdean), eta Tuterako José Antonio Fernández kaleko 41.eko Codés Eraikinean. 


Inprimakiak bihartik aurrera eskuratu ahal izanen dituzte (ostirala, urtarrilaren 18a), VINSA sozietate publikoak (Nafarroako Etxebizitzak, S.A.) Iruñean eta Tuteran dituen bulegoetan, edo www.vinsanavarra.es eta www.alquilerjoven.es web orrietan. Jendearentzako arreta ordutegia honako hau izanen da: Iruñean, 8:00etatik 20:00etara, astelehenetik ostiralera, eta 9:00etatik 14:00etara, larunbatetan; eta Tuteran, 8:00etatik 19:30era, astelehenetik ostiralera. 


Bihar, era berean, aldez aurretiko txanda hartzeko sistema jarriko dute abian, laguntza eskuratzeko baldintzei eta egin beharreko urratsei buruzko informazioa jasotzeko, zein eskaerak eta beharrezko dokumentazioa aurkezteko. Kontsultak egiteko eta aldez aurretiko txanda hartzeko telefono zenbakia 902540606 da. Astelehenetik ostiralera jasoko dituzte deiak, 8:00etatik 20:00etara, eta baita larunbatetan ere, 9:00etatik 14:00etara. Call center telefono sisteman 25 lagun jardunen dira informazioa ematen. Era berean, eskatzaileek www.vinsanavarra.es web orriaren bidez egin ahal izanen dituzte aldez aurretiko txanda eskatzeko izapideak. 
Joan den urtarrilaren 9an Estatuko eta Nafarroako Gobernuek sinatu zuten hitzarmenari esker eskatu ahal izanen dute Nafarroako gazteek etxebizitza alokatzeko laguntza. Hitzarmenari jarraiki, Estatuko Gobernuak laguntzak ordainduko ditu, eta aurreikuspenen arabera, Nafarroako lau mila bat gaztek eskuratu ahal izanen dituzte, aurten. 
Hain zuzen ere, errenta ordaintzeko hileko 210 euroko laguntza izanen da, lau urtean zehar emanen dutena (hurrenez hurreneko urteak izan ala ez). Gainera, kontratu berrien kasuan (hau da, 2007ko abenduaren 31tik aurrera egindakoetan), eta behin bakarrik, 600 euroko mailegua jasoko dute, bermea ordaintzeko, eta 120 eurokoa, banku abalaren gastuak ordaintzeko. 

Nafarroan, 22 eta 30 urte arteko gazteek eskatu ahal izanen dute laguntza. Etxebizitza alokatzeko kontratu baten jabe izan beharko dute, eta etxebizitza horretan bizi beharko dute, modu iraunkorrean. Gainera, etxebizitza ez da egonen alokairuko gehienezko errenta mugatzen duen babes publikoko erregimenen baten eraginpean. 
Eskatzaileek diru sarreren iturri erregularra izan beharko dute, baina urtean 22.000 euro gordin baino gutxiago irabazi beharko dituzte. Diru sarreren iturri erregularra izateak honako hau esan nahi du kasu honetan: norberaren konturako langileak, besteren konturako langileak, ikerketarako bekadunak, eta aldian behingo gizarte sari publikoa jasotzen dutenak izatea (laguntzako edo ordaindutako zergaren araberako saria), baldin eskaera aurkeztu aurretik gutxienez ere 6 hilabeteko langile-bizitza dutela egiaztatu badezakete, eta era berean, eskaera aurkeztu ondoren diru sarreren iturriak gutxienez ere beste 6 hilabetez iraunen duela frogatu badezakete. Laguntza eskatzeko bete beharreko beste baldintza bat Espainiako nazionalitatea edo Europar Batasuneko edo Europako Esparru Ekonomikoko beste herrialderen batekoa izatea da. Europar Batasunekoak ez diren atzerritarren kasuan, legez eta modu iraunkorrean bizi beharko dute Espainian. 


Emantzipatzeko oinarrizko errentaren kobrantza helbideratzea derrigorrezkoa da, Etxebizitza Ministerioarekin dagokion hitzarmena izenpetu duten kreditu erakunde laguntzaileetakoren batean. Era berean, errentaren ordainketa ere laguntzaren kobrantza helbideratu den finantza erakunde berean helbideratu beharko da, beste kontu batean bada ere. Emantzipatzeko oinarrizko errentaren onuradunek euren banketxera jo beharko dute, Ebazpenarekin (banketxeak, betiere, laguntza programa honen erakunde laguntzailea izan beharko du). Errentaren ordainketak egiteko, onuradunek transferentzia agindu iraunkorra edo aldian behingo transferentzia agindua eskatu beharko diote erakunde laguntzaileari, ordainketak automatikoki egiteko. Agindua maizter guztiek izenpetu beharko dute. 

Hileroko errenta jabeari ordaindu diotela egiaztatu ondoren, Etxebizitza Ministerioak maizterrak adierazitako kontuan sartuko du emantzipatzeko oinarrizko errenta (esan bezala, maizterrak errenta ordaintzen duen finantza erakunde bereko kontua izanen da).


Alokairuko kontraturik ez dutenen kasuan, emantzipatzeko oinarrizko errenta jasotzeko eskubidea izanen dute, behin-behinean. Eskubide hori aintzat hartu eta hiru hilabeteren buruan, dena den, alokairuko kontratua egin beharko dute. 

Etxebizitzaren errentaren ordainketek egunean egon beharko dute. Era berean, zerga arloko eta Gizarte Segurantzarekiko betebeharrek ere eguneratuta egon beharko dute. 

Emantzipatzeko oinarrizko errenta bateragarria da etxebizitza alokatzeko %15eko murrizpen fiskalarekin (hots, Pertsona Fisikoen Errentaren gaineko Zergari buruzko abenduaren 30eko 22/1998 Foru Legean xedatutako murrizpenarekin). Alokairuko kontratuak titular bat baino gehiago baditu, laguntzaren zenbatekoa kontratuaren titularren artean banatuko da, laguntzak jasotzeko baldintzak betetzen dituztenen kopurua gorabehera, edo laguntza eskatu dutenen kopurua gorabehera. 

Honako hauek ezin izanen dute laguntza jaso: etxebizitza alokairuan jarri duenaren ahaideek (lehen edo bigarren mailako odol edo ezkontza ahaidetasuna dutenek), eta etxebizitza alokairuan jarri duena pertsona juridikoa denean, berriz, kideen edo gainerako parte-hartzaileen ahaideek; etxebizitzaren jabeek, etxebizitzaren erabilera eta gozamenik ez dutenean izan ezik, edo etxebizitzaren gehienezko katastro balioa laguntza eskatu den unean herri bereko erregimen orokorreko etxebizitza batek duen gehienezko balioaren %60koa denean salbu; 108.182,18 eurotik gorako balioa duten ondasun eta eskubideen jabeek (Ondarearen gaineko Zergaren arabera kalkulatuta); eta etxebizitza babestu bat alokatzeko kontratuaren jabeek (baldin eta alokairuko gehienezko errenta badu). 

Urtarrilaren 19tik aurrera (larunbata), publizitate kanpaina eginen dute hedabideetan, emantzipatzeko oinarrizko errenta eskatzeko egin beharreko urratsak zehatz-mehatz ezagutarazteko. 

